
                              РЕПУБЛИКА МАКЕДОНИЈА

                  МИНИСТЕРСТВО ЗА ВНАТРЕШНИ РАБОТИ

П Р Е Д Л О Г
НА ЗАКОН ЗА ИЗМЕНУВАЊЕ   

НА ЗАКОНОТ ЗА ВНАТРЕШНИ РАБОТИ 
Скопје, октомври 2013 година

         В О В Е Д

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за внатрешни работи (“Службен весник на Република Македонија” бр. 92/09, 35/10, 36/11, 158/11 и 114/12), нормaтивно правно се уредуваат организацијата и надлежноста на Министерството за внатрешни работи, внатрешните работи, категориите, статусот и посебните должности и овластувања на работниците во Министерството, контролата на вршењето на работите на Министерството, правата и обврските од работен однос на работниците во Министерството, должностите на работниците во Министерството,  материјалната одговорност, односно надоместокот на штета и дисциплинската одговорност на работниците во Министерството.  

Предметниот закон е донесен во 2009 година, а извршени се четири изменувања и дополнувања на содржината на законот.   

Платата на вработените во Министерството за внатрешни работи, како едно од основните права на работникот, е предмет на уредување на овој закон. Со предметниот закон е уредено дека платата на вработените во Министерството за внатрешни работи со статус на овластено службено лице  се состои од основна и исклучителна компонента. Основната компонента на платата ја сочинуваат: основната плата; зголемување за 20%, односно за 30% и додатокот за кариера. Со додатокот за кариера, согласно законот, се врши вреднување на професионалноста на овластеното службено лице, со што се обезбедува стимулацијата за успешност и стручно изведување на работите, професионалниот развој и постојаност во работата. Вреднувањето на професионалноста на овластеното службено лице се врши во висина од 5% што се смета на основната плата. Стекнувањето на додатокот за кариера се врши доколку овластеното службено лице ги исполнува условите за унапредување во соодветен платен ранг, предвидени во предметниот закон. 
Со последните изменувања и дополнувања на предметниот закон во 2012 година предвидено е одложна примена на цела глава од законот која се однесува на Унапредувањето во повисок платен ранг. Примената на одредбите од наведената глава, а со тоа и исплатата на додатокот на плата се одложени да започнат од 01 јануари 2014 година.     
Во моментот во Министерството за внатрешни работи интензивно и активно се работи на создавање на сите неопходни предуслови за целосно имплементирање на понуденото законско решение.

Сепак големата организација и структура на министерството наметнува и бројни проблеми кои се уште не овозможуваат спроведливост на истото, како од аспект на потребните финансиски средства, соодветно информатичко решение кое ќе може во целост да го поддржи, исто така и од аспект на подготовка и носење на неопходните документи како што се: листа на хирархија, листа на плата и измени во актите за систематизација и организација. 

За целосно имплементирање на законското решение неопходно е во целост да бидат исполнети сите претходно наведени услови.

Од тие причини, Министерството за внатрешни работи предлага пристапување кон изменување на наведениот материјален закон, во правец на одлагање на примената на одредбите од наведената глава за дополнителни три години. Наведениот временски период се смета за доволен за надминување на сите утврдени проблеми, со што се очекува создавање на претпоставки за успешно отпочнување на исплатата на додатокот за кариера.  

  II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН

Предлогот на закон за изменување на Законот за внатрешни работи се заснова врз истите начела врз кои е заснован Законот за внатрешни работи. 

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлогот на законот не предизвикува финансиски импликации врз Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на предложениот закон не се потребни дополнителни финансиски средства од Буџетот на Република Македонија.

ПРЕДЛОГ НА ЗАКОН ЗА

ИЗМЕНУВАЊЕ НА

ЗАКОНОТ ЗА ВНАТРЕШНИ РАБОТИ

Член 1


Во Законот за изменување и дополнување на Законот за внатрешни работи (“Службен весник на Република Македонија” број 114/12) во член 40 во ставот 1 зборовите „2014 година“ се заменуваат со зборовите „2017 година“. 





Член 2

Овој закон влегува во сила осмиот ден од денот на објавувањето во „Службен весник на Република Македонија“.

О Б Р А З Л О Ж Е Н И Е
I.   ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
Платата на вработените во Министерството за внатрешни работи, како едно од основните права на работникот, е предмет на уредување на (“Службен весник на Република Македонија” бр. 92/09, 35/10, 36/11, 158/11 и 114/12). Со предметниот закон е уредено дека платата на вработените во Министерството за внатрешни работи со статус на овластено службено лице се состои од основна и исклучителна компонента. Основната компонента на платата ја сочинуваат: основната плата; зголемување за 20%, односно за 30% и додатокот за кариера. Со додатокот за кариера, согласно законот, се врши вреднување на професионалноста на овластеното службено лице, со што се обезбедува стимулацијата за успешност и стручно изведување на работите, професионалниот развој и постојаност во работата. Вреднувањето на професионалноста на овластеното службено лице се врши во висина од 5% што се смета на основната плата. Стекнувањето на додатокот за кариера се врши доколку овластеното службено лице ги исполнува условите за унапредување во соодветен платен ранг, предвидени во предметниот закон. 

Со последните изменувања и дополнувања на предметниот закон во 2012 година предвидено е одложна примена на цела глава од законот која се однесува на „Унапредувањето во повисок платен ранг“. Примената на одредбите од наведената глава, а со тоа и исплатата на додатокот на плата се одложени да започнат од 01 јануари 2014 година.      

Унапредувањето во соодветен платен ранг, односно исплатата на додатокот за кариера, зависи од финансиските средства со кои располага Министерството за внатрешни работи. Во услови на ограничени финансиски средства, Министерството за внатрешни работи и покрај напорите за обезбедување на средства за таа намена, не успеа да создаде услови за реализација на овој дел од реформите.

Покрај недостигот на финансиски средства за оваа цел, Министерството за внатрешни работи се соочи со проблеми од техничка природа при практична реализација на додатокот за кариера. Имено, постојното персонално информатичко решение за вработените во Министерството за внатрешни работи не нуди можност за следење на движењето на вработените во министерството од една организациона единица во друга, во однос на исполнетоста на условите за унапредување во соодветен платен ранг. Од тие причини, потребно е да се превземат дополнителни активности и да се обезбедат дополнителни финансиски средства за надградување на постојниот систем.

Во услови на реформи во Министерството за внатрешни работи и поголеми промени во организациската структура на министерството, настанаа и промени во називите на одредени работни места, кои останаа со истиот опис на задачите и исти извршители. Промената на називот на работните места предизвикаа проблеми од следливост и постојаност во оснос на исполнетоста на условите за унапредување во соодветен платен ранг.              
Врз основа на горе наведеното, Министерството за внатрешни работи предлага пристапување кон изменување на наведениот материјален закон, во правец на одлагање на примената на одредбите на наведената глава за дополнителни три години. Наведениот временски период се смета за доволен за надминување на сите утврдени проблеми, со што се очекува создавање на претпоставки за успешно отпочнување на исплатата на додатокот за кариера.  

II. МЕЃУСЕБНАТА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Решенијата содржани во предложените изменувања се усогласени со основниот текст на Законот за внатрешни работи и неговите подоцнежни изменувања и дополнувања.  

III. ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА

Со усвојување на предложените решенија ќе се постигне дополнително прецизирање на одредбите од Законот за внатрешни работи, како и создавање на нормативни предуслови за целосно практично реализирање на постојните законски одредби.  

IV. ТЕЗИ НА ПОДЗАКОНСКИ АКТИ КОИ ПРОИЗЛЕГУВААТ ОД ЗАКОНОТ

Со донесувањето на Предлогот на законот за изменување на Законот за внатрешни работи не се создава потреба од донесување на нови подзаконски акти.   

И З В О Д

НА ОДРЕДБА ОД ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ВНАТРЕШНИ РАБОТИ ШТО СЕ МЕНУВА СО ПРЕДЛОГОТ НА ЗАКОНОТ ЗА ИЗМЕНУВАЊЕ НА  ЗАКОНОТ ЗА ВНАТРЕШНИ РАБОТИ 
Член 40
Oдредбите од точката 7.1. „Унапредување во повисок платен ранг“ ќе започнат да се применуваат од 1 јануари 2014 година.

Oдредбите од членовите 1 став 2, 5, 17, 19, 24 став (2) во делот на полицискиот службеник кој се упатува во истражен центар на јавното обвинителство, 27 став (1) во делот на полицискиот службеник кој се упатува во истражен центар на јавното обвинителство, 29, 30, 34 став (2), 35, 36 од овој закон ќе започнат да се применуваат од 1 декември 2013 година.
